
Pernah aku bertanya kepada garuda 

yang menguasai segala udara 

apakah dia puas dengan kuasanya

dunia lapang terbentang di kakinya

alam luas bundar di bawah kepak

seakan dia raja sekalian masa ....

Jawabnya: Tidak ....

Pernah aku menyapa kepada singa

yang mengepalai haiwan di dunia 

apakah dia senang akan pangkatnya 

dimuliakan oleh segala rakyatnya 

ditakuti oleh hamba dan budak 

seakan raja yang gagah perkasa ....

Jawabnya: Tidak ....

Pernah aku menegur naga

raja utama di dalam air 

apakah dia puas dengan tenaganya 

segala benda dapat dicair

berbuat dia segala kehendak 

seakan tak ada yang dimalanginya...

Jawabnya: Tidak ....

Pernah aku berkata kepada tualang 

pohon yang tinggi dan terlebar 

apakah dia dirinya senang 

kerana dia pohon yang terbesar 

hingga dia semua nampak

seakan tak ada yang melebihinya ....

Jawabnya: Tidak ....

Aku hairan, sambil terhening 

lalu bertanya berkeliling

kepada makhluk dan iblis syaitan

kepada semua ciptaan Tuhan

jawab mereka semua: Tidak

kemudian diriku pula kutanya ....

jiwaku menjawab juga: Tidak ....

Terbukti di dalam dunia 

tak ada yang puas dengan dirinya 

terbukti di dalam fanā’ 

tak ada yang kekal dengan kuasa.

Puas, kekal dan bahagia

hanya dapat kau berjumpa 

di alam yang baqā’ .... Syurga!

